
Euskararen kalitatea aztertzeko ikerketa lana aurkeztu dute 

Joserra Gartziak, Andoni Egañak eta Kike Amonarrizek egin dute lana, Eusko Jaurlaritzak eskatuta 

UNAI ZUBELDIA - DONOSTIA 

Eusko Jaurlaritzako Euskararen Aholku Batzordeak hala eskatuta sortu da Euskararen kalitatea: zertaz ari garen, zergatik eta zertarako izenburupean atzo aurkeztu zuten ikerketa lana. Patxi Goenaga Hizkuntza Politikarako sailburuordeaz gain, ikerketaren egileak izan ziren aurkezpen ekitaldian: Kike Amunarriz, Andoni Egaña eta Joserra Gartzia. 

«Euskararentzat alor, eskualde eta hiztun berriak irabaztea izan da orain arteko kezka nagusia; horri hedatzen ari garen euskararen kalitatearena gehitu zaio azken urteotan», adierazi zuen Goenagak. Kalitatea ardatz hartuta, ikerketak hizkuntzaren kalitatea bera izan du mugarri. Amonarrizek ere hori izan zuen hizpide. «Hizkuntzaren kalitatea aztertu dutenek darabilten kalitate kontzeptua orotarikoa da. Gure azterketa lanean, hizkuntzaren kalitatea aipatzean eraginkortasunaz ari gara hizketan». 

Joserra Gartzia ere ildo beretik mintzatu zen. «Urteetan hizkuntz politiken ardura bakarra euskarari masa kritiko bat ziurtatzea izan da. Azken urteotan, baina, badirudi batzuk euskararen kalitateaz arduratzen hasi direla. Garbi dago egoera minoritarioan dagoen hizkuntza bat zabaltzeak beti dakarrela kalitatean galera bat. Baina, agian, gure jardunak ere lagundu digu berezko pobretze horretan». 

Egokitasuna, ardatza 

«Hizkuntzaren kalitatea kategorizatzeko mailaketa bat egin dugu. Euskararen kalitateaz hitz egitean batzuetan zuzentasunaz hitz egiten da Euskaltzaindiaren araberako euskara, beste batzuetan jatortasuna hartzen da aintzat senaren eta usadioaren araberako euskara. Guretzat, ordea, egokitasunak aldian aldiko xederako egokia den euskara behar du izan kalitatearen adierazle. Hizkuntza eragiteko da, eta horretarako egokitasun komunikatibo moduan ulertuko genukeen kalitateak izan beharko luke ardatza. Hori posible balitz, hizkuntzak behar luke izan zuzena, jatorra eta egokia», adierazi zuen Gartziak. 

 Egaña gazteen hizkuntza kalitateaz mintzatu zen. «Ikerketa honekin hizkuntz kalitatearen inguruko gabeziak identifikatu nahi izan ditugu. Gazteen kasu gehienetan, zuzentasun mailari gagozkionez, hizkuntzaren jakintza maila eskasa dute. Ez dira adierazi nahi duten bezala adierazi nahi duten hura adierazteko gai. Jatortasunari dagokionez, hizkuntzaren berezko baliabide aberatsak ez dituztela ezagutzen nabari zaie. Egokitasunari dagokionez, berriz, askotan euskararen baliokideak dituzten erdal jatorriko espresioak erabiltzen dituzte». Zera azpimarratu zuen Amonarrizek: «Gazteek gero eta gehiago hitz egiten dute euskaraz. Erdararen interferentzia, ordea, gero eta handiagoa da». 

Gakoa hizkuntzaren erabileran dagoela garbi dute hirurek. Lehen pausoa eman dute, baina aurrerantzean ekimena hiru alorretan garatzen saiatuko dira: familia alorrean, hezkuntza sisteman eta hedabideetan. «Gutxieneko normalizazioak hiru ezaugarri beharko lituzke; hizkuntzaren lege babesa, belaunaldi berriei euskararen ezagupena bermatzea, eta hizkuntz normalizaziorako jarrera zibiko eta politikoa garatzea», gaineratu nahi izan zuen Egañak. 

JOSERRA GARtZIA x ikerketaren egilea 

«Euskararekin gozatuz gero, agian, gozamenari helduko diote gazteek» 

U. Z. - DONOSTIA 

Joserra Gartzia 1953an jaio zen, Legazpin (Gipuzkoa). Kalitateaz mintzatzean, gazteei begira, duda askorekin aritu da hizketan. Egin beharreko bidea zein den nahiko argi duela dirudi, ordea. 

Orain arte kezka nagusia hiztun berriak aurkitzea izan da. Lan honekin kantitatetik kalitatera jauzi egin nahi izan duzue? 
Ez. Kantitatea ez da albo batean utzi behar, euskara oraindik ere ez baitago salbu eta zaindu egin behar baita. Orain dela 40 urteko egoerarekin konparatuta, euskara esparru eta hiztun barietate handi batera pasatu da. Horrekin jarraitu egin behar da. Ezin duguna da, ordea, masa kritiko bat lortu dugunean, hedatzen ari garen eta hedatzen segitu beharrean garen euskararen kalitatea bere horretan utzi. 

Kantitatea alboratu gabe, kalitatea aztertu beharra dago? 
Errepaso bat egin dugu. Kalitateari begiratzeko ordua da, gero berandu izango baita agian. Baina kalitatearekin zer esan nahi dugun ondo aztertu behar da, batzuentzat kalitatea perfekzio gramatikala baita. Egokitasuna azpimarratzeak berak gezurtatzen du kantitatea ukatzen dugula. Euskara kalitatezkoa izango bada, erabili egin behar da; erabilera horrek izan behar du masiboa, eta esparru guztietara eraman behar da. Neurri batean, egokitasunak lotzen ditu kantitatea eta kalitatea. 
Aipatu duzuenez, hezkuntza sistemaren aldaketa bat behar da. 

Andoni eta biok aspaldian ari gara eskolan ahozkotasuna lantzeko metodoarekin lanean, baina aldaketa txiki bat behar da. Irakaslearentzat oso erosoa da beti erantzun jakineko gauzak galdetzea. Ez dugu topatzen euskararen alderdi ludiko gozagarririk, baina, nolabait, eskola anormala egin beharra daukagu. Nonbaiten ikusi behar diogu euskarari gozamen bidea. Elkar txunditzeko, elkar amorrarazteko ikasgaiak ditugu. Subjuntiboa ikasteko ez. Hor ezinarekin egingo dugu topo. Orduan erabili behar du irakasleak bere paradigma. Irakasleak mekanismoak eman behar ditu komunikazioa arrakastatsua izan dadin. 
Gozamena da bidea, beraz. 

Lehen aipatutako metodoarekin ezin da jakin noiz landu behar den zintzaizkiekete. Agian ez dugu landuko, baina urte osoan jarduera komunikatiboak lantzen arituko gara. Zintzaizkiokete ez bada ateratzen seinale txarra da, baina zintzaizkiokete-rentzat. Bizi guztian zintzaizkiokete esan gabe ondo molda gaitezke komunikazio aldetik. 'H' letra non jarri behar den eta non ez aztertzeak ez du motibaziorik sortzen. Eskola amaituta gazteak gaztelaniaz mintzatzen direlako kexatzen gara, baina erru guztia, agian, ez da gazte horiena. Euskararekin gozatuz gero, agian, gozamenari helduko diote. 

Idatzizkoan zenbateraino da aplikagarria egokitasuna? 

Erabat. Gaizki dauden gauzak zuzendu egin behar dira, baina kontu handiz, zuzenketa batek gauzen esanahia alda baitezake. Zuzentzen hasita ez zaio hiztegiari soilik begiratu behar. Hedabideetan generotik generora gauzak aldatzen direla uste dut. Esaterako, informatiboetan zuzentasun neurri handiagoa eskatuko nuke iritzi artikuluetan baino. Kuriosoa da, zuzentasunari kalte apur bat eginda lortu baitute askok eta askok arrakasta. Neurrian eginda, noski. Ezaugarri linguistikoa da, arrakasta lortzeko besterik ez da. Gertutasunak emandako arrakasta. 

